EH Bildu Nafarroa talde parlamentarioari atxikitako foru parlamentari Oihan Mendo Goñi jaunak 11-25/PES-00130 galdera egin zuen, idatziz erantzun zekion, N-1110 errepidean Gares eta Obanos artean egindako lanen  gainean. Bada, Nafarroako Gobernuko Lurralde Kohesiorako kontseilaria naizen aldetik, honako hau jakinarazten dut:
	Lurralde Kohesiorako Departamentuko Herri Lan Zuzendaritza Nagusiko Errepideak Zaintzeko Zerbitzuak, erabaki zuen 2024ko urrian eta azaroan zehar NA-1110 Galar-Viana errepideko bide-zorua birgaitzeko eta berritzeko lanak egitea 13+400 eta 15+500 kilometro-puntuen artean. Zehazki, galtzadako aglomeratu asfaltikoko geruza zaharrak tokian bertan hotzean birziklatuz egin ziren lanak, 6 cm arteko lodiera arte pitzadura geldoko emultsio bituminosoarekin nahastuz, zertarako eta emultsio bituminosoaren jatorrizko propietateak berreskuratzeko urarekiko eta nekearekiko erresistentziari dagokionez, eta dagoeneko zahartutako eta ahitutako bide-zoruaren egiturazko gaitasuna hobetzeko.
	Kexaren xede den errepide zatiko (2,10 km) zenbait gunetan, pitzadurak zeuden errodadura-geruzan, bai eta gurpil-arrastoak ere. Bide-zoru geruzen zahartzearen eta egiturazko ahitzearen ondoriozko kalte horiek argi erakusten zuten bide-zoruaren balio-bizitzaren amaiera iritsia zela, eta, beraz, berritu egin behar zela galtzadaren ezaugarri fisikoak eta geometrikoak hobetzeko, pneumatikoen eta zoladuraren arteko marruskadura baldintzak areagotzeko eta galtzadaren azaleko drainatze arazoak ezabatzeko –luzetarako mikrodeformazio diferentzialak zeuden–.
	Aintzat hartuta baliabide naturalak kontserbatzeko beharra eta egungo araudiek mugatu egiten dutela errepideko material ahituak kontrolatutako zabortegietara isurtzeko aukera, Lurralde Kohesiorako Departamentuko Herri Lan Zuzendaritza Nagusiko Errepideak Zaintzeko Zerbitzuak errepideetako bide-zoruak birgaitzeko lanok egitea erabaki zuen, birziklatzea sustatu eta lehengaiak eta energia aurreztea ahalbidetzen baitute, aldi berean eraikuntza lanok ingurumenean eragindako karbono-aztarna murriztuta. 
	Obraren xede den errepide zatian, zahartutako eta ahitutako 17.000 metro koadro galtzada birziklatu ziren hotzean tokian bertan.
	Ondoren, birziklatutako geruza tokian bertan hedatu eta berehala, mikroaglomeratu bat hedatu zen hotzean –erabilitako agregakinen gehieneko tamaina 6 mm-koa izan zen–, helburu hartuta bide-zoruak hobeto erantzutea agente meteorologikoen aurrean eta galtzada iragazgaiztea. Izan ere, lanak amaitu ziren datak aintzat hartuta, ezinezkoa zen nahaste bituminoso bat beroan hedatzea errodadura-geruza bezala.
	Aipatu obrak 295.000 euroko kostua (BEZa barne) izan du eta aurrekontuaren kargu Iruñeko Errepideak Kontserbatzeko Zentroa egin da, errepideen kontserbazio integraleko partidaren eskutik. Lanak, berriz, Costrucciones Mariezurrena SL enpresak egin ditu.
Hori bai, oraindik ere bide-zorua indartzeko azken errodadura-geruza hedatzea falta da, apirilean egingo dena eguraldiak hobera egin eta horretarako aukera dagoenean. Garesko Udalari lanon hasieraren berri emango zaio. 
Hori jakinarazten dut, Nafarroako Parlamentuko Erregelamenduaren 215. artikuluan xedatutakoa betez.

